
〈慣見瓊筵為客開。夜夜元宵日寒食。一春儘可厠鄒枚。柳堤陰裏放船開。識面人家首屢回。莫訝春陽浮大宅。新陪詩伯唱酬來。一片飛花到〉

〈客襟。當時便有惜春心即今歸路慵擡眼。紅影雕疏緑影深。欵陪仙伯燕池亭。不但新詩老眼明。皷吹激天飛鳥墮。旌幢點水睡龍驚。金田碧〉

〈野把盃前。飛騎鳴弰簉玳筵。五百年來逢此樂。府公今續謫仙弦。亭竹哀絲薦玉觴。羽衣仙袂儼分行。𨠑顔一為東君笑。媚白妖紅不敢芳。醉〉

〈中記得新翻譜。土苴梁州笑石州。火急歸來傳好事。為渠一洗世間愁。從公日日醉中歸。挿鬢長分最好枝。舊約何如趂新約。浪言燈夕勝花時。〉

〈子駿福星方乆照。漁陽竹馬省相迎。他時薤水休重問。市虎晨羊各用情。訟户無聲日燕閒。驅馳風月笑譚間。自今玉海添新集。與繼當年大〉

〈小山。每上平山把酒卮。海鴻泉驥滿烏絲。風流人物詩書帥。萬字千鍾更屬誰。次韻趙帥。藩方人奠枕。楚尾鐵為城。曉日熈仁惠。春雷殷政〉

〈聲。護邊一李勣。增户幾王成。笑指瓊花露。如公徹底清。腹裏群經笥。毫端五字城。少陵寧漫興。侯喜欲無聲。竊聴鏘金奏仍聞破竹成。君知盥手〉

〈處。毛骨為誰清。我亦飽參僧。贏糧走百城。諸公傳句法。夫子擅詩聲。自笑屠龍誤。時須畫鶩成峨肩出苦語。蛩夜共凄清。自昔繁雄地。蕪城壓〉

〈錦城。惟公工活國上課已蜚聲。富庶幾當日調虞屬老成歸應演周頌。宗祀奏維清。出處陞沉轉首非。每因傾倒念分違。瘦羊博士尚骨立白馬〉

〈將軍今肉飛。共仰鈎陳明帝極。少須尺棰下金微。為公草罷平羌檄。逕指淮鄉舊釣磯。酒會頻頻詩課忙從公秪爾了星霜。虛舟自昔安驚浪。左〉

〈角從渠赴敵場。戀月每忘寒夜永。寄梅渾訝驛書香。吟邊更厭秋蛩苦滿聴青鸞嘯女床。北歸客子謾貪忙河欲生氷野覆霜。他日鸛鵝常避敵〉

〈即今竿木又逢場。思遲正坐相如渴文好知熏武仲香。妙語鼎來吾拜手。乳泉更用汲銀床。月姊多情闖綺窻。停雲着意護飛霜。艷桃穠李寬圍〉

〈坐。舞雪歌雲各擅場。醉倒不堪酬禮數。歸來贏得夢魂香。明朝誰省扁舟客。但載茶鐺與筆床。舟子喧呼解纜忙。駝裘荅颯冷禁霜。行分槁項新〉

〈岐路。心屬毛錐舊戰場。談笑慣陪北海酒。馥膏擬炷后山香。詩筒儻肯生毛羽。飛到幽人夢蝶床。眼眩如看九色霞。女膚側理字栖鴉。挽回春事〉

〈憑詩力。留住風林欲褪花。遊人笑語問朝霞。處處相隨攫肉鴉。上冡歸來更乗興。醉依柳影藉梨花。詩仙催客共流霞。不待髙城噪晚鴉。好競〉


〈春光醉良夜。即今庭院已飛花。平時花酒費詩催。塊坐愁城誰為開。六輩妖姬十從事。先生親遣斬關來。前知紅藥翻階處。别許金腰一朵開。〉

